Һәрвакыт булсын кояш!
Катнашалар: Алып баручы, Куян баласы, Әни куян, Ялкау, Килмешәк кабак, Керпе, Мырауҗан, Әни кәҗә, Кәҗә бәтиләре, Җиләкләр.
Зал бизәлеше: залның як-якларына йорт макеты һәм урман күренеше сурәтләнгән рәсем урнаштырыла. 
Күңелле музыка яңгырый, залга балалар керә һәм алар ярымтүгәрәк ясап басалар.
Тәрбияче. Нигә бүген бөтен җирдә
Чәчәкләр генә икән?
Күңелләрне дәртләндереп,
Кояш та көлә икән?
Барысы бергә: Беләбез һәммәбез дә! 
1. Бүген бездә зур бәйрәм,
Һәр кеше дә сөенгән.
Чөнки безгә кунакка
Әтиләребез килгән!
2. Әтиләр, сезне котлыйбыз
Әтиләр көне белән
Матур җыр яңгырасын,
Бүләк булсын ул бездән!
Җыр: “Әтием”
3. Әтиемнең алтын куллары
Көрәп куя карлы юлларны.
Ул булганда җылы өебез,
Ул булганда җырлап йөрибез.
4. Әтиемнен алтын куллары
Җәйләрендә чаба печәнен.
Ул булганга, безнен табыннар
Көтеп тора сыйлар пешкәнен.
5. Әтиемнең алтын куллары –
Имин булсын йөрер юллары.
“Әти!” диеп әйтү бер ләззәт,
Син булганда, әти, бик рәхәт!
6. Әти, дигәч, күз алдына килә
Көчле кул да, чыдам беләк тә.
Әни кебек, әти дә бер генә,
Шуңа күрә әти терәк тә.
7. Атсын өчен Туган илнең
Һәр таңы матур булып,
Үсәбез көрәшче булып,
Үсәбез батыр булып.
8. Чик буенда сакчы тора,
Кулында – автоматы.
Еллар тыныч булсын, ди ул,
Бу – аның изге анты.
Җыр: “Солдатта булган, диләр”
9. Туган илем имин булса,
Ал чәчәкләр үсәрләр.
Бакчаларда алмалар
Кызарышып пешәрләр.
Шундый матур илебезне
Саклаучылар булырбыз.
Кирәк икән, аны яуда
Яклаучылар булырбыз.
10. Туган илне көчле итик,
Илебез бөркет булсын.
Кояш чыксын, нурын сипсен
Күгебез көлеп торсын.
11. Туган җирем! Матур таңнар
Иленә тиңлим аны.
Ул – минем Татарстаным! 
Бар татарның ватаны.
12. Бүген бәйрәм көнендә
Әтиләрне котлыйбыз.
Бәхет, шатлык, сәламәтлек
Һәммәбезгә телибез.
13. Әти кайтыр эштән...
Һәммәсе дә әзер:
Чәй кайнаган күптән,
Мичтә бәлеш пешкән...
Тик әтинең кайтып
Җитәсе бар эштән.
Тынлык. Сәгать кенә
Тек-тек килә өйдә.
Барыбыз да көтә:
Әни, мин, кечкенә 
Сеңлем бишектә.
Кайтып керер әти,
Әниемне үбәр,
Мине күккә чөяр.
Бишегеннән алып,
Сеңлемне сөяр.
14. Минем әти әллә кайдан
Калай банкалар тапкан.
Әллә ни ара гына
Уенчык ясап аткан.
Калай банка, савытларны
Без хәзер ташламыйбыз.
Матур-матур караватлар,
Уенчыклар ясыйбыз.
Әтием бигрәк остарды,
Шаккатырсыз, күрсәгез.
Матур уенчыклар ясарга,
Өйрәтербез, килсәгез.
15. Кем булырга?
“Җитмеш төрле һөнәр кирәк”
Диләр егет кешегә.
Җитмешенең барысын да
Үзләштерәсем килә.
Көненә мин әллә ничә
Һөнәр иясе булам.
Рәсем ясыйм, шигырь язам,
“Мерседес” та җилдерәм.
Пират булып, күзне бәйләп,
Куркытам әбекәйне.
“Супер” геройга әйләнеп,
“Җиңәмен” бабакайны.
Шигырь язу һөнәр микән?
Анысын белеп бетермим.
Никтер күңел шуңа тарта
Тик укый гына белмим.
16. Гел кояш балкысын күкләрдә,
Чыкмасын кап-кара болытлар.
Тынычта яшәсен Җир-ана
Елмаеп уянсын балалар.
Җыр: “Гүзәл Туган ягыбыз”
Алып баручы: Язучылар, күрәсең,
Безне бик яраталар.
Бездә начар гадәт күрсәләр
Тиз такмак иҗат итәләр.
Балалар урындыкларга утыралар.
“Ал чия төпләрендә” дигән татар халык көенә такмаклар башкарыла.
Кыз бала. Вагонга керә Зирәк,
Урын ала тизрәк 
· Әбиләр утырганчы, - ди, -
Утырып калыйм тизрәк!
Ир бала. Елый-елый Зәкия
Ертык оегын кия:
- Әни, - ди ул, - уңмаган,
Тагын ямап куймаган.
Кыз бала. Без алай да итәбез,
Без болай да итәбез.
Безнең дуслар яшь бит әле,
Төзәлер дип көтәбез.
Ир бала. Без җырладык шаян җырлар,
Без җырладык арганчы.
Хәзер безгә кул чабыгыз
Учыгыз кабарганчы!
Тәрбияче. Начар гадәтле балалар белән төрле хәлләр булырга мөмкин шул.
Сөйлим әле сезгә
Тезеп сүзен сүзгә.
Сөендерә торганын да,
Көендерә торганын да,
Уйландыра торганын да,
Сөйлим бүген барын да.
Өйдән, туп белән уйный-уйный, шаян Куян малае, Әни куян килеп чыгалар.
Тәрбияче. Җәнлекләр дөньясында,
Үзенең оясында
Куян малай тапкан, ди,
Җырлый-җырлый баккан, ди. 
Әни куян. Ефәк кебек туннары,
Тузып тора йоннары.
Сүземне тыңла, улым,
Эшсез утырма, улым!
Куян малае. Кирәкми, мин эшләмим!
Әни куян, борчылып, елый-елый урманга китә. Балаларга күренмичә генә, киемен кәккүк киеменә алыштыра. Ә бу вакытта Куян малае әнисенә игътибар да итмичә уйнавын дәвам итә һәм урманга таба йөгерә.
Тәрбияче. Шул урманда уйнаган ул
Өйгә кайтмый көн буе.
Күңел ачып тик йөргән ул,
Эштә булмаган уе.
Кинәт шомлы музыка ишетелә. Урманнан кәккүккә “әйләнгән” Әни куян чыга.
Әни куян. Әй, улым, сау бул инде, сау бул! (Залдан чыгып китә)
Куян малае. Ә әни кайда?	
Күңелле көй ишетелә. Ялкау керә.
Ялкау. Менә ничек булдырган,
Барыннан да уздырган.
Әйдә, минем күз нурым,
Ялкаубаем, алтыным.
Куян малае.Үзе йом-йомшак кына,
Мыштым гына, сак кына,
Йомры түгәрәк кенә.
Ялкау. Өй саен кереп йөрим,
Балаларны тикшерәм.
Кайсы ничегрәк икән,
Кайсы иренчәгрәк икән!
Куян малае. Кем соң син?
Ялкау. Әллә танымадыңмы мине? Мин бит синең ялкаулыгың. Минем аркада әниең кәккүккә әйләнеп очып китте. Аның урынына мин калдым инде.
Куян малае. Кайтсана, әнием,
Авыр сүз әйтмәмен,
Ярдәмчең булырмын,
Кадерләп торырмын!
Тәрбияче. Авыр булган бу куянга,
Бик үкенгән бичара.
Ялкау. Тик беләсез, эш узгач соң –  
Үкенүдән ни чара!
Әйдә, дустым, ял итик, 
Караватта тик ятыйк,
Бер эшне дә эшләмә,
Әниеңне эзләмә!
Куян малае. Юк, синең белән калмыйм,
Мин әниемне эзлим.
Аннан гафу үтенәм,
Бар эштә дә булышам!
Куян малае “урман” артына китә.
Ялкау. Нишләргә инде хәзер? Ничек аңа каршы килергә... Ә, таптым! Чакырыйм әле иптәшләремне.
Килмешәк кабакны, Мырауҗанны!
Алар аңа дус булырга,
Начар гадәтләргә өйрәтерләр.
Әнисен ул тапмасын!
Ялкаубай булып калсын! (Залдан чыга).
Куян малае. (күренә). 
Калын урманда йөрим,
Әниемне һич тапмыйм!
Балалар, булышыгыз,
Нишләргә соң, әйтегез?
Кыз бала. Керпене без чакырыйк,
Керпедән ярдәм сорыйк.
Балалар. Керпе, Керпе, күр инде,
Энәләрең никадәр!
Уйнар идек синең белән
Шундый булмасаң әгәр.
Керпе. Әй бала, бала, бала,
Соң үзен уйлап кара,
Мин бит яшим урманда,
Кемнәр генә юк анда.
Балалар. Курыкма бездән бер дә,
Без килдек яшел чирәмдә
Уйнарга бергә-бергә.
Балалар төрле якка таралышып качалар. Керпе Куян малаен куып тота.
Керпе. Нишләп, Куян, моңланасың?
Уйнамыйсың, тик торасың?
Куян малае. Әниемне борчыдым,
Бөтенләй булышмадым
Ялкаулыгым аркасында
Мин аны югалттым.
Керпе. Борчылма, кайгырма,
Кирергә юлың борма.
Әгәр тырыш булсаң,
Әниеңне син табарсың.
Сау бул, Куян!
Куян малае. Сау бул, Керпе!
Сәхнәгә горур кыяфәттә Мырауҗан чыга.
Мырауҗан. Килми бәрәңге чәчәсем,
Иген игәсем килми.
Мыегымны селкетеп,
Сату итәм шәп итеп.
Бар акчамны бөртекләп,
Җыеп барам җентекләп.
Иномарка машина
Сатып алам үземә.
Тәрбияче. Балалар, кем бу?
Ир бала. Мырауҗан була бу?
Кыз бала. Син әбинең каймагын урладыңмы?
Мырауҗан. Урладым, урладым!
Ир бала. Көннәр буе мич башында гырладыңмы?
Мырауҗан. Гырладым, гырладым!
Кыз бала. Җир сөрергә теләмәдең?
Мырауҗан. Теләмәдем!
Ир бала. Сату итә белмәдең?
Мырауҗан. Белмәдем?
Кыз бала. Ялкаулык яман нәрсә ул,
Белеп кал! Белеп кал!
Ир бала. Башта шәпләп укы, Мырау!
Белем ал, белем ал. 
 Мырауҗан. Алайса, миңа сезнең белән бергә бакчага йөрергә, шунда белем алырга кирәк.
Инде мин һич, инде мин һич
Беркайчан сүздән чыкмам.
Тыңлап кына яшәрмен,
Эшләп кенә ашармын.
Тәрбияче. Йә, ничек соң, балалар, алабызмы Мырауҗанны үзебезнең бакчага?
Балалар. Әйе, әйе!
Мырауҗан. Рәхмәт сезгә!
Ә син, Куянкай, кайгырма,
Шушы сукмактан барып,
Кәҗәләрне табарсын.
Әниеңне күргәннәрдер,
Алардан да сорарсын.
Куян малае. Сау бул, Мырауҗан!
Мырауҗан. Сау бул, Куянкай!
Әни кәҗә белән Куян малае “Кәҗә бәтиләре”җырын башкаралар, 
ә бу вакытта Кәҗә бәтиләре бииләр.
Әни кәҗә. Кәҗә бәтиләрем бар,
Берәү түгел, күп кенә.
Әллә шуңа шаян бигрәк,
Тик торалмыйлар менә.
Кушымта:
Тәпиләрен куш куеп,
Сикерәләр бик биек.
Тоякларын тыпырдатып,
Торалар алар биеп.
Куян малае: Әнисе карап тора,
Карый торгач,бер туя.
Җитте сезгә дигән кебек,
Шак итеп тибеп куя.
 Кушымта.
Ф.Шәймәрданованың “язгы вальс” көенә “Җиләкләр” биюе башкарыла.
Җиләкләр. Йокладык кыш буе
Кар юрган ябынып.
Җитте сезгә дигән кебек
Шак итеп тибеп куя.
Куян малае. Җир-ана назында
Зур булып үсәрсез.
Нур алып кояштан
Кызарып пешәрсез.
Тик миңа нишләргә?
Адаштым, адаштым.
Әнигә булышмый
Ялгыштым, ялгыштым!
Җиләкләр. Кояшны син чакыр,
Ул сиңа булышыр.
Куян малае. Рәхмәт сезгә, Җиләкләр.
Җиләкләр: Сау бул, Куян!
Залга Кабак керә.
Кабак. Корсакны көн дә куеп.
Саргаям кояш булып.
Үсә башлыйм берзаман
Зураеп бик тә яман.
Куян малае. Син кем?
Кабак. Мин – кояш кордашы,
Мин – бакча кояшы.
Тавышланмагыз монда!
Минем урыным түрдә!
(Куян малаен тотмакчы була).
Ялкау, кил тизрәк,
Синең ярдәмең кирәк!
Ялкау. Киләм, киләм!
(Бергә Куян малаен куып тоталар)
Ялкау. Әһә, эләктеңме?
Бездән качам дидеңме!
Әниеңне тапмассың,
Ялкау булып калырсың!
Куян малае. Дуслар, булышыгыз!
Ялкау. Бар, Кабак, бәйләп куй Куянны, тавышы да чыкмасын.
Мырауҗан. (Ялкауга).
Мин синнән курыкмыйм,
Ялкаулыгымны ташладым –
Белем ала башладым.
Җибәр Куянны!
Ялкау. Җибәрермен – җиңсәгез,
Биремнәремне үтәсәгез.
Бииләр. “Татар халык биюе”(Алмас, Динә)
Ялкау. Монысын булдырдыгыз, инде икенче биремне тыңлагыз. Кем матур итеп шигырь сөйләр икән?
17. Малайлар гына димәгез...
Малайлар гына димәгез,
Без булачак ир-егет.
Геройлар, президентлар да
Булганнар безнең кебек.
Һәр ир-егет малай булган,
Малай чакта шук булган.
Барын кабатлап үсәрбез,
Әтиләр сызган юлдан.
Малайлар гына димәгез,
Без – булачак ирләр дә.
Менә кемнәргә каласы 
Ил киләчәк көннәрдә.
Без дә үсеп җитәрбез бер,
Безнең шуклык басылыр.
Шундый малайлардан чыга
Ир-егетның асылы.
Компьютерларда уйныйбыз, -
Техника заманасы....
Үсәбез без ирләр булып,
Туган ил таянасы.
Укыйбыз да өйрәнәбез,
Шаярабыз, уйныйбыз.
Үскәч сездәй җитди абый,
Булырбыз дип уйлыйбыз. 
Мырауҗан. Йә, кем җиңде, кунаклардан сорыйк әле?
Кунаклар. Балалар.
Мырауҗан. Ишеттеңмме, Ялкау? Җибәр Куянны.
Ялкау. Ярар, ярар, җибәрермен.
Аннары балалар Куян малае һәм Мырауҗан белән бергә кояшны чакыралар, 
“Кояш чык!” дигән җырны биеп башкаралар.
Талга кунды чыпчык:
· Кояш, кояш, чык, чык.
Җиргә җылы кайтсын,
Сулар гөрләп аксын.
 Кушымта:
Чык син, кояш, чык, чык,
Безгә җылы тансык,
Җирне сөеп назла,
Тизрәк җитсен язлар!
Язлар тизрәк җитсен,
Бозлар агып китсен.
· Кояш, кояш, чык, чык,
Җиргә җылы тансык.
Ширма өстендә катыргыдан ясалган кояш сурәте күренә.
Кояш. Ишетәм, ишетәм.
Кем мине уятты!
Куян малае. Кояш, Кояш,
Син биектә
Бар дөньяны күрәсең,
Әйтче, ничек әнине табарга?
Син бит инде беләсең!
Кояш. Әйе, беләм,
Мин әйтәм.
Тыңлап кара:
Җыр белән чакыр әнкәңне,
Ишетер сине, балам.
Куян малае. Бу җырны без әниләргә багышлыйбыз.
Җыр: “Һәрвакыт булсын кояш.”
Әни куян. Кил, үскәнем, кил яныма.
Мин сине бик тә сагындым.
Кешене гүзәл иткән,
Яман чирдән терелткән,
Тик хезмәт кенә бары.
Онытма моннан ары!
Рәхмәт сезгә, балалар, мин дә сезгә буә кул белән килмәдем. Шушы күчтәнәчләремне алып килдем. (Тәрбиячегә күчтәнәч бирә).
Тәрбияче. Балалар, әйдәгез, бергә рәхмәт әйтик. Ошадымы сезгә әкият?
Балалар. Әйе.
Тәмам.

